
ՄԻԱԿԸ
Ով Տէր, քեզմէ զատ որո՞ւ կամ ինչի՞ կրնամ 

տենչալ։ Դուն Տէրս ես. Տէրը՝ սրտիս, մտքիս ու հո-
գիիս։ Ամբողջականօրէն կը ճանչնաս զիս։ Մէջդ 
ու միջոցաւդ է որ ամէն ինչ կը գտնէ իր ծագումն 
ու նպատակը։ Կը գրկես ամէն գոյակ եւ կը հոգաս 
անոր՝ աստուածային սիրով ու կարեկցանքով։ 
Ինչո՞ւ ուրեմն կը շարունակեմ քեզմէ դուրս 
ակնկալել երջանկութիւն ու լիացում։ Ինչո՞ւ կը 
շարունակեմ յարաբերիլ հետդ՝ որպէս բազում 
յարաբերութիւններէս մէկը, եւ ոչ թէ որպէս միակը, 
որուն մէջ արմատ կ՚արձակեն բոլոր միւսները։ 
Ինչո՞ւ կը շարունակեմ ժողովրդականութիւն, 
յարգանք, յաջողութիւն, փառք ու հեշտասէր հա-
ճոյքներ փնտռել։ Ինչո՞ւ, Տէր, այնքա՜ն դժուար է 
քեզ ընդունիլ որպէս միակը։ Ինչո՞ւ կը շարունակեմ 
ընկրկիլ ինքզինքս ամբողջութեամբ քեզի յանձնելէ։

Օգնէ ինծի, ով Տէր, որ մեռնին հին անձս ու 
հազարաւոր մեծ եւ փոքր հնարքները, որոնցմով 
տակաւին իմ կեղծ անձս կը շինեմ, ու սուտ ցանկու-
թիւններուս կը փորձեմ կառչիլ։ Տուր որ վերածնիմ 
մէջդ եւ քու ընդմէջէդ տեսնեմ աշխարհը՝ ճշմարիտ 
կերպով, որպէսզի բոլոր արարքներս, բառերս, 
մտածումս քեզի ուղղուած օրհներգ դառնան։

Սիրող շնորհքիդ պէտք ունիմ, ճամբորդելու հա-
մար այս դժուար ճանապարհով, որ կ՚առաջնորդէ 
հին անձիս մահուան եւ նոր կեանքի մը՝ մէջդ ու 
քեզի նուիրուած։ Գիտեմ եւ վստահ եմ որ ասիկա 
ազատութեան ճամբան է։

Տէր, փարատէ անվստահութիւնս եւ օգնէ ինծի 
որ վստահելի ընկեր մը դառնամ։ Ամէն։

